
Шавли С. Ҫӑлтӑрсем хушшинчи Ҫӑлтӑр 

 

Чӑваш литературине пысӑк хурлӑх килсе ҫапрӗ. Тӑван культурӑн, тӑван поэзин вӑйпитти 

юманӗ тӳнсе кайрӗ, чӑваш поэчӗсен патриархӗ пиртен уйӑрӑлса кайрӗ. 

Вӑл, чӑваш ялӗнче ҫуралса ӳснӗ чухӑн хресчен ачи, Октябрь революцийӗн малтанхи 

ҫулӗсенче Шупашкара ҫӑпатапа килсе кӗрет те, пурӑна-киле, ҫынпа поэзи ҫине пӗтӗм тӗнче 

культурин ҫӳллӗшӗнчен пӑхма вӗренсе ҫитет. 

Халиччен пӗр чӑваш поэчӗ те тӑван чӗлхене ун пек лайӑх пӗлсе ҫитейменччӗ-ха. 

Хусанкай чӑннипех те тӑван чӗлхен аслӑ шкулӗ, удаверситечӗ пулса тӑчӗ. Пӗр чӑваш поэчӗ те 

хӑй пурӑннӑ чухне ун пек чӑплӑ пулайман-ха. Хӑюллӑн калатӑп эпӗ, Хусанкая пӗлмен чӑ-ваш 

ҫукчӗ. 

Ҫӑмӑл мар пулчӗ ӑна сӑвӑ йӗркипе пурӑнма, анчах та вӑл пирӗн пӗрремӗш сӑвӑҫ-

профессионал пулса тӑчӗ. Чӑваш сӑввин ӗҫне-хӗл-не вӑл патшалӑх ӗҫӗн картне лартрӗ. 

Пӗлӗтри ҫӑлтӑрсем ҫӗре ҫутатаҫҫӗ. Ҫӗр ҫинчи ҫӑлтӑрсем ӑс-тӑна ҫутатаҫҫӗ, чун-чӗрене 

ӑшӑтса тӑраҫҫӗ. Хусанкай ҫавӑн пек ҫӑлтӑр пулнӑ. Ун ҫути нумай ҫул хушши чӑваш ӑс-тӑнне 

ҫутатса тӑрӗ, чун-чӑрене ӑшӑт са тӑрӗ. 

Поэт больница кровачӗ ҫине пырса выртичченех ура ҫинче пулчӗ - сӑвӑсем ҫырчӗ, халӑх 

умӗнче каларӗ, докладсем турӗ, ҫывӑхри-аякри ҫул-йӗре ҫӳрерӗ. 

Поэт вилсессӗн те вилмест - сӑвви-поэми юлать, сасси юлать. Иванов, Ҫеҫпӗл, Хусанкай - 

тӑван поэзири чи ҫутӑ ятсем. Халь пурӑнакан поэтсем пурте вӗсен орбити тавра ҫаврӑнаҫҫӗ-

ха. 

Ват юмантан ӗмӗрех пулса ҫитнӗ сарӑ икел шакӑр! тӑкӑнать, ҫамрӑк хунав кашласа, 

сарӑлса ӳсме тытӑнать. Чӑваш ҫӗрӗ ҫинче Хусанкай сӑввисем янӑранӑ чух чӑвашӑн илемлӗ 

чӗлхи яланах ҫепӗҫҫӗн илтӗнсе тӑрӗ, чӑваш сӑвӑҫисем ҫуралса ӳссе пырӗҫ. 

Поэтӑн 63 ҫулне эпир больница палатинчех январӗн 22-мӗшӗнче палӑртрӑмӑр, эпӗ 

«Кӗнеке» сӑвӑ ҫырса пытӑм. Поэт пурӑнать, халӗ ӗнтӗ вӑл халӑх хушшинче кӗнеке пулса 

утать... 

Чӑвашра килтен киле 

Кӗнеке кӗрсе ҫӳрет. 

Ӗмӗрсен чӗлхипеле 

Халӑхран ыйтать-тӗпчет: 

— Ятӑр-шывӑра эсир 

манман-и? 

— Астӑватпӑр-ха, 

манман, тӑванӑм! -  

Халӑх евитлет.  

Чӑвашра килтен киле  

Кӗнеке кӗрсе ҫӳрет. 



Трибунсен чӗлхипеле 

Халӑхран ыйтать-тӗпчет: 

—Халӑх - вӑй, ҫавна 

эсир манман-и? 

—Ӑнкартатпӑр-ха 

кӑштах, тӑванӑм! —  

Халӑх евитлет. 

Чӑвашра килтен киле  

Кӗнеке кӗрсе ҫӳрет.  

Поэтсен чӗлхипеле 

Халӑхран ыйтать-тӗпчет: 

— Юррӑр-сӑввӑра 

эсир упратри? 

— Хуп хушшине тек 

хупмастпӑр!—  

Халӑх евитлет. 

Чӑвашра килтен киле 

Кӗнеке кӗрсе ҫӳрет.  

Халӑхпуҫ чӗлхипеле  

Халӑхран ыйтать-тӗпчет: 

—Янӗ чакмӗ-и 

тӑван  сӑмахӑн? 

—Чакмӗ, тусӑм! - 

сас каять вӑраххӑн,  

Инҫетрен килет. 

Кӑмӑлӗ ҫырлахрӗ 

Кӗнекен, 

Ҫул хӗрринчи чул ҫине ларать. 

Вӑл пухать те ҫӗкленет хуллен, 

Кӑштӑр-кӑштӑр малалла утать. 

Вӑл Истори. Еррипен пырать.  

Пӗтӗмпех ҫырать вӑл скрижале.  

Утнӑ майӑн туйине сулать,  

Пур ҫӗре те унӑн ҫитмелле.  

